Sligiaziuns

1.

A: La mumma entscheiva a survegnir tscheu e leu in cavegl grisch. In di damonda la buoba pintga dalla famiglia: „Mumma, daco survegnas ti cavels grischs?“ „Teidla mia cara“, rispunda la mumma, „mintga cavegl grisch che las mummas han, ei per ina dagretta ch’ils affons han fatg.“ La pintga studegia in mument e di lu: „Mo mumma, mira sils cavels dalla tatta!“

B: „Di a mi pertgei che ti exerciteschas il davos temps mintga di aschiditg da sunar clavazin?“ „Ins sto mo saver tgei ch’ins vul…“ „Sche tgei vul ti pia?“ „La biala habitaziun dasperas!“

C: In elefant entaupa ina zebra. Ditg e liung mira el sin quella, lu di el: „Gie, ils cudischs da moda han raschun. Sdremas fan satel!“

2.

In um vegn cun ureglias barschadas tiel miedi. Quel ei buca mal surstaus e damonda: „Co essas era pomai vegni da barschar las ureglias?“ Il pazient rispunda: „Jeu erel gest vid far ora cul fier, cura ch’il telefon ha scalinau e damai che jeu erel aschi seprofundaus ella lavur, hai jeu mess encunter l’ureglia il fier enstagl il telefon.” Il miedi scrola il tgau e damonda lu: „Gie, denton daco ein ussa omisduas ureglias barschadas?” „Oh, suenter hai jeu matei stuiu telefonar all’ambulanza!”

3.

Ina giuvna va en in kiosc per cumprar ina lottaria. Ei dueva precis esser la numera 51. La vendidra sedat tutta breigia d’anflar quella numera e la fin finala survegn ella il giavischau. Otg dis pli tard gudogna la matta 5000 francs. „Co essas atgnamein vegnida sil patratg da cumprar gest la numera 51?”, damonda igl emploiau che paga ora il gudogn.

„Quei vi jeu dir a Vus”, rispunda la ventireivla giuvna en tutta sinceradad. „Mirei, siat notgs ina suenter l’autra hai jeu semiau dalla cefra siat. E perquei che 7 ga 7 ei 51, hai jeu vuliu mo la lottaria culla numera 51. Mirei, co ella ha tratg!”

4.

Il bab di a siu fegl: „Il pli bi regal da natalezi per mei fuss, sche ti fagesses meglieras notas.“ Cheu manegia il buob: „Memia tard, jeu hai gia cumprau enzatgei per tei…“

La scolara Elsa telefonescha a sia scolasta: „Jeu stun veramein mal, mo l’Elsa sa buca vegnir a scola oz.“ Suenter in pign mument damonda la scolasta: „Gie, tgi ei lu al telefon?“ Cheu vegn la promta risposta: „Oh, mia mumma matei!“

La tatta di a siu biadi: „Ti astgas giavischar in bi cudischet sin tiu natalezi.“ „Lu vi jeu tiu cudischet da spargn“, selegra il buob.

Tania scutina si per Sonja duront quen: „La nova scolasta ei gie la dètga scatla! Ni manegias buca?“ Cheu sevila la scolasta: „Tania, sas buca quescher tgeu. Quei sa la Sonja segir sezza.“

Curdin conta puspei inagada sc’in tavaun. „Tgei has che ti contas aschi miserabel oz?“, damonda il scolast. „Jeu hai in rustg el culiez!“ „Lu mo lai cantar vinavon lez, mender sa ei tuttina buca tunar!“

El stadion da ballapei sesa in buobet sin in dils pli cars plazs. Cheu vegn il controllader da bigliets e damonda: „Nua ei tiu bab?“ Sin quei rispunda il buob: „Lez ei a casa. El enquera la carta d’entrada!“

Ina buobetta di a sia mumma: „Mumma, jeu sai gia tgi che jeu maridel in di!“ „Gie, tgi lu pomai?“, vul la mumma saver. „Il tat!“, rispunda la buoba francamein. „Mia cara buoba, ti sas tuttina buca maridar miu bab!“, manegia la mumma. „Daco buca, ti has era maridau il miu!“

In scolar sedurmenta duront l’instrucziun. Il scolast vesa quei ed entscheiva a sevilar: „Jeu creiel buca che quei seigi il dretg liug per durmir!“ Il scolar selai buca disturbar e rispunda: „Quei va schon. Vus stueis mo tschintschar in tec pli da bass.“

Anja bragia tut desperada. „Daco bragias aschia?“, damonda Rita. Anja rispunda: „Jeu anflel buca pli miu spieghel e sai pér entscheiver ad encurir el, cura che jeu hai anflau el!“
„Roland, daco ei il concept sur da tiu gat identics cun quel da tiu frar?“, damonda il scolast vilaus. „Fetg sempel, nus havein mo in gat a casa!“, rispunda Roland.

La mumma cuntristescha siu fegl: „Mo cala da bargir, quei vegn bein buc ad esser aschi nausch. Tgei eis ei insumma schabegiau?“ Il pign singlutta: „Il bab ha pitgau dasperas cul marti e tuccau siu det!” „E per quei stos ti bargir?“, surstat la mumma. „O, igl emprem hai jeu gie era stuiu rir!“

Florian passenta las vacanzas d’atun tier siu aug ch’ei pur. „Vulas gidar da cavar truffels?“, damonda lez. Mo Florian ha ina stgisa: „Quei duei quel far che ha mess ils truffels. Lez sa il pli tgunsch nua ch’els ein zuppai!“

